
Annotatsiya. Mazkur maqolada O‘zbekistonda tadbirkorlik va kichik biznes subyektlarining iqtisodiy xavfsizligini ta’minlash 
hamda ularni davlat tomonidan qo‘llab-quvvatlash mexanizmlarining ilmiy-amaliy jihatlari tahlil qilinadi. Tadqiqot 
2020–2024-yillarni qamrab olib, kichik biznesning milliy iqtisodiyotdagi o‘rni va davlat qo‘llab-quvvatlash siyosatining 
samaradorligini statistik ma’lumotlar asosida baholaydi. Kichik tadbirkorlik subyektlarining yalpi ichki mahsulotdagi 
ulushi 2020-yilda 56,7 foizni, 2024-yilda 53,5 foizni tashkil etgan. Tadqiqotda moliyaviy resurslarga kirish imkoniyati, 
kredit stavkalari, institutsional muhit barqarorligi va moliyaviy qo‘llab-quvvatlash instrumentlarining kichik biznes iqtisodiy 
xavfsizligiga ta’siri o‘rganildi. Amaliy misol sifatida Uzum Market platformasining rivojlanish tajribasi tahlil qilindi. Natijalar 
institutsional mexanizmlarni takomillashtirish, risklarni boshqarish tizimini rivojlantirish va tadbirkorlikni qo‘llab-quvvatlash 
siyosatini yanada samarali shakllantirish uchun ilmiy asos bo‘lib xizmat qiladi.

Kalit soʻzlar: iqtisodiy xavfsizlik, kichik biznes, tadbirkorlikni qo‘llab-quvvatlash, institutsional muhit, risklarni boshqarish, 
iqtisodiy barqarorlik.
Abstract. This article examines the scientific and practical aspects of ensuring the economic security of entrepreneurship 
and small business entities, as well as the mechanisms of state support for them in Uzbekistan. The study covers 2020–
2024 and, based on statistical data, evaluates the role of small business in the national economy and the effectiveness 
of state support policy. The share of small business entities in gross domestic product amounted to 56.7 percent in 2020 
and 53.5 percent in 2024. The research analyzes the impact of access to financial resources, lending rates, the stability 
of the institutional environment, and financial support instruments on the economic security of small business. As a 
practical case, the development experience of the Uzum Market platform is examined. The findings provide a scientific 
basis for improving institutional mechanisms, developing risk management systems, and enhancing the effectiveness of 
entrepreneurship support policy.

Key words: economic security, small business, entrepreneurship support, institutional environment, risk management, 
economic stability.
Аннотация. В данной статье анализируются научно-практические аспекты обеспечения экономической 
безопасности субъектов предпринимательства и малого бизнеса, а также механизмы их государственной 
поддержки в Узбекистане. Исследование охватывает 2020–2024 годы и на основе статистических данных 
оценивает роль малого бизнеса в национальной экономике и эффективность государственной политики его 
поддержки. Доля субъектов малого предпринимательства в валовом внутреннем продукте составила 56,7 
процента в 2020 году и 53,5 процента в 2024 году. В исследовании рассмотрено влияние доступа к финансовым 
ресурсам, уровня кредитных ставок, устойчивости институциональной среды и инструментов финансовой 
поддержки на экономическую безопасность малого бизнеса. В качестве практического примера проанализирован 
опыт развития платформы Uzum Market. Полученные результаты служат научной основой для совершенствования 
институциональных механизмов, развития системы управления рисками и повышения эффективности политики 
поддержки предпринимательства.

Ключевые слова: экономическая безопасность, малый бизнес, поддержка предпринимательства, 
институциональная среда, управление рисками, экономическая устойчивость.

K I R I S H
O‘zbekistonda kichik biznes va tadbirkorlikni rivojlantirish masalasi bugungi bosqichda faqat iqtisodiy 

faollikni kengaytirish vositasi sifatida emas, balki milliy iqtisodiyotning barqarorligi, bandlikning uzluksizligi, 
hududiy rivojlanishning muvozanatliligi va xususiy tashabbusning institutsional himoyasini ta’minlovchi strategik 
yo‘nalish sifatida namoyon bo‘lmoqda. Kichik biznes bozor talabiga tez moslasha olishi, nisbatan kam kapital 
bilan ish o‘rinlari yaratishi, xizmatlar va savdo segmentida yuqori harakatchanlikni ta’minlashi hamda innovatsion 
yechimlarni amaliyotga tezroq joriy etishi bilan iqtisodiyotning muhim tayanch qatlamini shakllantiradi. 
Shu sababli uning iqtisodiy xavfsizligi masalasi alohida korxona darajasidagi barqarorlik muammosi bilan 
cheklanmay, balki makroiqtisodiy barqarorlik, tadbirkorlik muhitining sifati va davlatning rivojlantiruvchi siyosati 
samaradorligi bilan bevosita bog‘liq ilmiy kategoriya sifatida qaralishi lozim. Mazkur yondashuvning huquqiy 
asosi “Tadbirkorlik faoliyati erkinligining kafolatlari to‘g‘risida”gi qonunda belgilangan bo‘lib, unda tadbirkorlik 
subyektlarining huquqlari va qonuniy manfaatlarini himoya qilish, ular uchun erkin faoliyat yuritish sharoitlarini 
yaratish davlatning ustuvor vazifalaridan biri sifatida mustahkamlangan.

So‘nggi yillarda ushbu yo‘nalishda qo‘llab-quvvatlash mexanizmlarining institutsional va moliyaviy qamrovi 
sezilarli darajada kengaydi. Xususan, O‘zbekiston Respublikasi Prezidentining 2023-yil 14-sentabrdagi “Kichik 
biznesni rivojlantirishni moliyaviy va institutsional qoʻllab-quvvatlash chora-tadbirlari toʻgʻrisida”gi PQ-306-son1 
qarori qarori bilan kichik biznesni rivojlantirishni moliyaviy va institutsional qo‘llab-quvvatlashning yangi bosqichi 
boshlab berildi, “Kichik biznesni uzluksiz qo‘llab-quvvatlash” kompleks dasturi joriy etildi hamda Iqtisodiyot 
va moliya vazirligiga ushbu dastur doirasidagi moliyaviy resurslarni rejalashtirish va muvofiqlashtirish bilan 
bog‘liq muhim vazifalar yuklatildi [1]. Keyingi bosqichda Prezidentning 2024-yil 30-avgustdagi “Oʻzbekiston 
Respublikasi Prezidentining tadbirkorlar bilan toʻrtinchi ochiq muloqotida belgilangan vazifalarni amalga oshirish 
chora-tadbirlari toʻgʻrisida”gi PF-132-son2 Farmoni bilan mazkur tizimning moliyaviy sig‘imi yanada kengaytirilib, 
dastur doirasida “300 mln so‘mlik mikrokredit” mahsulotini joriy etish va kichik tadbirkorlik subyektlariga katta 
hajmda mikrokreditlar yo‘naltirish mexanizmlari nazarda tutildi [2]. 

Davlat tomonidan kichik biznesni qo‘llab-quvvatlashga qaratilgan subsidiya, imtiyozli kredit, kafillik va 
boshqa preferensiyalar amaliyotda keng qo‘llanilayotgan bo‘lsa-da, ularning kichik tadbirkorlik subyektlarining 
moliyaviy barqarorligi, bozor xatarlariga chidamliligi, investitsion faolligi va daromadlilik darajasiga ta’sirini 
ilmiy asosda baholash dolzarb ahamiyat kasb etmoqda. Ayniqsa, moliyaviy resurslarga kirish imkoniyatining 
cheklanganligi, kredit resurslari qiymatining yuqoriligi, institutsional to‘siqlar hamda bozor konyunkturasining 
o‘zgaruvchanligi kichik biznesning iqtisodiy xavfsizligiga sezilarli ta’sir ko‘rsatmoqda. Shu jihatdan, mazkur 
maqolada qo‘llab-quvvatlash choralarining hajmi emas, balki ularning natijadorligi va amaliy samarasi tahlil 
qilinadi. 

M A V Z U G A  O I D  A D A B I Y O T L A R  S H A R H I
Tadbirkorlik va kichik biznesning iqtisodiy xavfsizligini ta’minlash masalasi xalqaro va milliy iqtisodiy 

adabiyotlarda keng yoritilgan. Xalqaro tadqiqotlarda ushbu masala, asosan, raqobatbardoshlik, innovatsion 
rivojlanish, moliyaviy cheklovlar va davlat qo‘llab-quvvatlash mexanizmlarining samaradorligi bilan bog‘liq 
holda o‘rganiladi. Xususan, Harvard Business School professori Michael E. Porter “The Competitive Advantage 
of Nations” va “Clusters and the New Economics of Competition” asarlarida innovatsiyalar, klasterlashuv 
va davlatning rag‘batlantiruvchi roli kichik biznes barqarorligi hamda raqobat ustunligini shakllantirishda 
muhim ekanini asoslaydi [3]. Harvard Business School professori Josh Lerner esa tadbirkorlikni moliyaviy 
rag‘batlantirishga qaratilgan davlat dasturlari faqat institutlar sifati, to‘g‘ri tanlov mexanizmi va monitoring tizimi 
mavjud bo‘lgandagina kutilgan natija berishini ko‘rsatadi [4]. Lernerning “The Government as Venture Capitalist” 
ishida esa davlatning erta bosqich moliyalashtirish dasturlari ayniqsa xususiy investitsiya infratuzilmasi mavjud 
hududlarda firmalar o‘sishini tezlashtirishi aniqlangan [5]. 

O‘zbekistonlik iqtisodchi olimlar orasida H.P. Abulqosimov iqtisodiy xavfsizlikni tizimli o‘rgangan mualliflardan 
biri bo‘lib, u xususiy tadbirkorlik, kichik va o‘rta biznesni rivojlantirishni iqtisodiy xavfsizlikni ta’minlashning 
ustuvor yo‘nalishlaridan biri sifatida baholaydi hamda tadbirkorlik subyektlarining manfaatlari huquqiy, tashkiliy 
va moliyaviy choralar orqali himoyalanishi lozimligini ta’kidlaydi [6]. B.O. Tursunov o‘zining “Iqtisodiy xavfsizlik” 
fanidan o‘quv qo‘lanmasida kichik biznes va xususiy tadbirkorlikni iqtisodiy xavfsizlikni ta’minlashda muhim 
“lokomotiv” sifatida baholab, ushbu sohani qo‘llab-quvvatlash tadbirkorlik muhitini yaxshilash, xususiy mulk 
himoyasini kuchaytirish, investitsion va innovatsion faollikni rag‘batlantirish hamda eksport salohiyatini oshirish 
bilan uzviy bog‘liqligini ta’kidlaydi [7]. D.I. Ruzmetov “Solutions for Boosting Management Effectiveness in the 
Small Business Sector” maqolasida kichik biznes barqaror rivojlanishi uchun boshqaruv samaradorligi, strategik 

1	  https://lex.uz/uz/docs/-6609110
2	  https://lex.uz/uz/docs/-7089547



О
БЕ

СП
ЕЧ

ЕН
И

Е 
 Э

К
О

Н
О

М
И

Ч
ЕС

К
О

Й
 Б

ЕЗ
О

П
АС

Н
О

СТ
И

 В
 У

СЛ
О

ВИ
Я

Х 
Ц

И
Ф

РО
ВО

Й
 Э

К
О

Н
О

М
И

К
И

:  
П

РО
БЛ

ЕМ
Ы

 И
 Р

ЕШ
ЕН

И
Я

116

“RAQAMLI IQTISODIYOT SHAROITIDA IQTISODIY 
XAVFSIZLIKNI TAʼMINLASH: MUAMMOLAR VA YECHIMLAR„

2026-yil, 25-fevral.

rejalashtirish va moliyaviy boshqaruv tizimini kuchaytirish zarurligini asoslab beradi [8]. Abdulhamid Akbarov 
“Kichik biznes subyektlari iqtisodiy xavfsizligini ta’minlash mexanizmini takomillashtirish” nomli tadqiqotida 
kichik biznesning iqtisodiy xavfsizligini ta’minlashda moliyaviy barqarorlik, infratuzilma, raqamli texnologiyalar 
va xavf-hatarlarni boshqarish omillarini tahlil qilgan [9].

T A D Q I Q O T  M E T O D O L O G I YA S I
Ushbu tadqiqot O‘zbekistonda tadbirkorlik va kichik biznes subyektlarining iqtisodiy xavfsizligini ta’minlash 

hamda ularni davlat tomonidan qo‘llab-quvvatlash mexanizmlarining samaradorligini baholashga qaratilgan. 
Tadqiqot jarayonida normativ-huquqiy tahlil, statistik tahlil, qiyosiy tahlil, tizimli yondashuv hamda ilmiy 
adabiyotlar sharhi usullaridan foydalanildi. Empirik ma’lumotlar bazasi O‘zbekiston Respublikasi Statistika 
agentligi, Markaziy bank, Iqtisodiyot va moliya vazirligi, Jahon banki hamda IHTT (Iqtisodiy hamkorlik va 
taraqqiyot tashkiloti) hisobotlari asosida shakllantirildi. Tahlil doirasida 2020–2024-yillarda kichik biznesning yalpi 
ichki mahsulotdagi ulushi, bandlikdagi o‘rni, moliyaviy resurslarga kirish imkoniyati, kreditlash ko‘rsatkichlari va 
davlat tomonidan ajratilgan qo‘llab-quvvatlash instrumentlarining amaliy natijalari o‘rganildi. 

Shuningdek, Prezident farmonlari, qarorlari, amaldagi qonunchilik hujjatlari hamda soha bo‘yicha rasmiy 
dasturlar asosida tadbirkorlikni qo‘llab-quvvatlashning institutsional va moliyaviy mexanizmlari baholandi. 
Olingan natijalar xalqaro yondashuvlar bilan qiyoslanib, kichik biznes subyektlarining iqtisodiy xavfsizligiga 
ta’sir etuvchi asosiy omillar hamda ularni kuchaytirishga xizmat qiluvchi amaliy mexanizmlar aniqlab berildi.

Tahlil va natijalar 
O‘zbekiston iqtisodiyotida kichik biznes va xususiy tadbirkorlikning barqaror faoliyati mamlakatning 

iqtisodiy xavfsizligi, ichki bozor muvozanati va bandlik tizimining muhim tayanchlaridan biri hisoblanadi. Statistik 
ma’lumotlarni o‘rganish natijasida aniqlanishicha, 2020–2024-yillar davomida kichik tadbirkorlik subyektlarining 
yalpi ichki mahsulotdagi ulushi 56,7 foizdan 53,5 foizgacha tushgan. Shu bilan birga, 2024-yilning yanvar-
iyun oylarida kichik tadbirkorlik subyektlari tomonidan 257 993,6 mlrd so‘m miqdorida qo‘shilgan qiymat 
yaratilgan bo‘lib, bu iqtisodiyotdagi yalpi qo‘shilgan qiymatning 47,5 foiziga teng bo‘lgan. Mazkur ko‘rsatkich 
kichik biznesning iqtisodiy tizimdagi roli faqat son jihatdan emas, balki real qo‘shilgan qiymat yaratish nuqtayi 
nazaridan ham muhimligini tasdiqlaydi (1-rasm).

.
1-rasm. Kichik tadbirkorlik subyektlarining jami YaIMdagi ulushi (foiz ko‘rsatkichda) [10]

Xalqaro taqqoslashlar shuni ko‘rsatadiki, kichik biznes va tadbirkorlik subyektlarini qo‘llab-quvvatlashda 
ko‘plab davlatlar faqat kredit ajratish bilan cheklanmay, balki kafillik, foiz yukini kamaytirish, eksportni 
rag‘batlantirish va texnologik rivojlanishni qo‘llab-quvvatlash instrumentlarini birgalikda qo‘llaydi. Masalan, 
Qozog‘istonda 2025-yilda “Baiterek” xoldingi huzurida Damu negizida KOB subyektlari uchun Garantiya fondi 
ishga tushirilib, yetarli garovi bo‘lmagan tadbirkorlarga 7 mlrd tengegacha kreditlar bo‘yicha kafolat berish 

mexanizmi joriy etildi [11]. Janubiy Koreyada esa 2025-yil uchun 26,5 trln vonlik siyosiy moliyalashtirish paketi 
tasdiqlanib, uning tarkibida 12,2 trln von yangi kafolatlar, 6 trln von texnologik kafolatlar hamda tijorat banklari 
kreditlari bo‘yicha foiz yukini kamaytirishga qaratilgan alohida kompensatsiya vositalari nazarda tutilgan.

Tarmoqlar kesimida tahlil qilinganda, kichik biznesning iqtisodiy xavfsizlikdagi roli ayniqsa qishloq xo‘jaligi, 
qurilish va xizmatlar sohasida yaqqol namoyon bo‘ladi. 2024-yilning yanvar-iyun oylarida kichik tadbirkorlik 
subyektlarining ulushi qishloq, o‘rmon va baliqchilik xo‘jaligida 96,7 foizni, qurilishda 74,8 foizni, xizmatlar 
sohasida 40,1 foizni va sanoatda 21,9 foizni tashkil etgan. Bu holat kichik biznesning, avvalo, ichki bozorni 
tovar va xizmatlar bilan ta’minlash, hududiy iqtisodiy faollikni saqlash va ishbilarmonlik muhitini kengaytirishda 
ustuvor o‘rin tutayotganini ko‘rsatadi. Ayniqsa, sanoatdagi ulush nisbatan past bo‘lsa-da, xizmatlar va qurilish 
sohalaridagi yuqori faollik kichik biznesning moslashuvchanligi va bozor kon’yunkturasiga tez javob bera olish 
xususiyatini tasdiqlaydi [12].

Kichik biznesning amaliy iqtisodiy salohiyati chakana savdo, eksport va investitsiya jarayonlarida ham 
yaqqol ko‘rinadi. O‘zbekiston Respublikasida 2024-yilning yanvar-iyunida kichik tadbirkorlik subyektlarining 
chakana savdo aylanmasidagi ulushi 82 foizni tashkil etgan bo‘lib, chakana savdo hajmi 126 823,5 mlrd so‘mga 
yetgan va o‘tgan yilning mos davriga nisbatan 8,2 foizga oshgan. Shu bilan birga, 2024-yilning yanvar-iyunida 
kichik tadbirkorlik subyektlari tomonidan amalga oshirilgan eksport hajmi 3,8 mlrd AQSH dollarini yoki umumiy 
eksport hajmining 28,9 foizini tashkil etgan. Asosiy kapitalga o‘zlashtirilgan investitsiyalarning umumiy hajmida 
kichik biznes ulushining 48,7 foizga yetgani esa bu sektor faqat iste’mol bozorida emas, balki investitsion faollik 
va kapital shakllanishi jarayonida ham muhim ishtirokchi ekanini ko‘rsatadi [13].

Hududiy kesimdagi ko‘rsatkichlar ham kichik biznesning iqtisodiy xavfsizlikdagi o‘rni bir tekis emasligini 
ko‘rsatadi. 2024-yilning yanvar-iyun oylarida kichik tadbirkorlik subyektlarining YAIM tarkibidagi eng yuqori 
ulushi Surxondaryo viloyatida 77,9 foizni, Samarqand viloyatida 69,8 foizni, Buxoro viloyatida 69,5 foizni va 
Jizzax viloyatida 68,3 foizni tashkil etgan. Bu holat hududlar kesimida kichik biznesning iqtisodiy tayanch 
sifatidagi o‘rni turlicha ekanini, demak, uni qo‘llab-quvvatlash mexanizmlari ham hududiy xususiyatlar, tarmoq 
tarkibi va bozor infratuzilmasi darajasidan kelib chiqib shakllantirilishi lozimligini bildiradi. Shundan kelib chiqib 
aytish mumkinki, kichik biznesning iqtisodiy xavfsizligi faqat kredit yoki subsidiya bilan emas, balki moliyaviy 
resurslarga kirish, ichki bozor hajmi, logistika, xizmatlar infratuzilmasi, investitsion faollik va hududiy raqobat 
muhitining birgalikdagi ta’siri orqali shakllanadi (1-jadval).

1-jadval. Hududlar kesimida kichik tadbirkorlik subyektlarining jami YaIMdagi ulushi (foiz ko‘rsatkichda)[14]
Hududlar 2020 2021 2022 2023 2024

Surxondaryo viloyati 77.9 78 77.3 76.6 77.9
Samarqand viloyati 75.2 74.3 70.8 72 72.4
Buxoro viloyati 77 77.4 74.4 72.5 72.4
Jizzax viloyati 83.8 80.6 78.3 74.8 74.7
Navoiy viloyati 25.3 27 26.8 27.6 23.5
Sirdaryo viloyati 72.9 71.2 67.8 65 68.5
Xorazm viloyati 77.7 75.9 72 72.4 72.8
Namangan viloyati 76.4 76.1 74.6 74 73.9

Uzum ekotizimining ochiq e’lon qilingan ko‘rsatkichlari shuni ko‘rsatadiki, 2023-yil uning birinchi to‘liq 
faoliyat yili bo‘lib, yil yakunida oylik foydalanuvchilar soni 10 millionga, sof foyda qariyb 100 million AQSH 
dollariga, elektron tijorat aylanmasi esa taxminan 150 million AQSH dollariga yetgan. 2024-yil yakunida esa 
foydalanuvchilar bazasi 16 millionga, sof foyda 150 million AQSH dollariga, umumiy GMV 345 million AQSH 
dollariga, BNPL va mikroqarzlar hajmi 421 million AQSH dollariga, kredit portfeli esa 226 million AQSH dollariga 
yetgan. Demak, 2023-yildan 2024-yilga o‘tishda sof foyda 50% ga, foydalanuvchilar soni 60% dan ortiqqa, 
elektron tijorat aylanmasi esa 2,4 baravarga oshgan. Bu natijalar kompaniyaning qisqa muddatda bozor 
qamrovi, monetizatsiya va operatsion samaradorlikni sezilarli kengaytirganini ko‘rsatadi[14]. Uzum Market’ning 
tez o‘sishida davlat yaratgan institutsional muhit muhim rol o‘ynagan. Kompaniya 2022-yil 15-martda ro‘yxatdan 
o‘tgan, Uzum Market servisi esa 2022-yil oktabrida ishga tushirilgan. Eng muhim omillardan biri — uning IT 
Park rezidenti ekani bo‘lib, bu rejim korporativ soliqning 0%, ijtimoiy soliqning 0%, jismoniy shaxslar daromad 
solig‘ining 7,5% etib belgilanishini, ayrim bojxona to‘lovlari va import qilinadigan xizmatlar bo‘yicha QQSdan 
ozod etishni nazarda tutadi. Mazkur preferensiyalar startap va platforma biznesi uchun juda qulay hisoblanadi, 
chunki ular fiskal yukni kamaytirib, mablag‘larni logistika, texnologiya va bozor kengayishiga qayta yo‘naltirish 
imkonini beradi[15]. 

Bozor va makroiqtisodiy natijalar nuqtayi nazaridan Uzum ekotizimi 2024-yilda O‘zbekiston budjetiga 
qariyb 1,2 trillion so‘m o‘tkazgan, soliq to‘lovlari bir yilda 28% ga oshgan, ekotizimda 11 mingdan ortiq xodim 
ishlagan va bir yilning o‘zida qariyb 3 mingta yangi ish o‘rni yaratilgan. Bu ko‘rsatkichlar berilgan imtiyozlar 
iqtisodiy jihatdan samara berganini ko‘rsatadi. Shu bilan birga, iqtisodiy xavfsizlik nuqtayi nazaridan Uzumning 
kuchli tomonlari yuqori foyda dinamikasi, katta foydalanuvchi bazasi, tez kengayayotgan logistika tarmog‘i va 
yirik soliq qaytimida namoyon bo‘ladi. Nozik jihati esa fintech yo‘nalishidagi kredit portfelining tez o‘sishi bilan 
bog‘liq kredit va likvidlik risklaridir[16].

O‘tkazilgan tahlillar shuni ko‘rsatadiki, Uzum Market misolida davlat tomonidan yaratilgan institutsional 
sharoitlar va soliq preferensiyalari tadbirkorlik subyektlarining barqaror faoliyat yuritishi uchun muhim 
iqtisodiy omil bo‘lib xizmat qilgan. Platformaning qisqa muddat ichida foydalanuvchilar soni, savdo aylanmasi 
va moliyaviy natijalarining sezilarli o‘sishi kichik biznes uchun raqamli savdo infratuzilmasi shakllanganini 
ko‘rsatadi. Natijada Uzum Market nafaqat yirik elektron savdo platformasi sifatida rivojlandi, balki minglab 
kichik tadbirkorlik subyektlari uchun barqaror savdo kanali, logistika tizimi va to‘lov infratuzilmasini ta’minlovchi 
iqtisodiy ekotizimga aylandi.

Mazkur jarayon kichik biznesning iqtisodiy xavfsizligini ta’minlash nuqtayi nazaridan ham muhim ahamiyat 
kasb etadi. Raqamli platforma orqali tadbirkorlar uchun bozor infratuzilmasiga kirish imkoniyati kengaydi, savdo 
jarayonlarining shaffofligi oshdi hamda operatsion risklar sezilarli darajada kamaydi. Shu bilan birga, platforma 
orqali yaratilgan yangi ish o‘rinlari, budjetga tushayotgan soliq to‘lovlari va kichik biznes subyektlarining yagona 
savdo tizimiga integratsiyalashuvi iqtisodiy faoliyat barqarorligini mustahkamlashga xizmat qilmoqda.

X U L O S A  V A  T A K L I F L A R
O‘tkazilgan tahlillar shuni ko‘rsatdiki, 2020–2024-yillarda O‘zbekistonda kichik biznes va xususiy tadbirkorlik 

iqtisodiy xavfsizlikni ta’minlashning muhim tayanchlaridan biri bo‘lib qoldi. Kichik tadbirkorlik subyektlarining 
yalpi ichki mahsulotdagi ulushi 56,7 foizdan 53,5 foizgacha pasaygan bo‘lsa-da, ular ichki bozorni ta’minlash, 
bandlikni qo‘llab-quvvatlash va hududiy iqtisodiy faollikni saqlashda muhim o‘rin tutdi. Tadqiqot natijalari kichik 
biznesning iqtisodiy xavfsizligi moliyaviy resurslarga kirish, institutsional muhit, logistika va bozor infratuzilmasi 
bilan bevosita bog‘liq ekanini tasdiqladi. Uzum Market misolida davlat tomonidan yaratilgan institutsional 
imtiyozlar va raqamli infratuzilma savdo aylanmasi, foydalanuvchilar soni hamda soliq qaytimining o‘sishiga 
xizmat qilgani, natijada platforma kichik tadbirkorlik subyektlari uchun barqaror savdo maydoniga aylangani 
aniqlandi.

Shundan kelib chiqib, kichik biznesni qo‘llab-quvvatlash siyosatini ajratilgan mablag‘lar hajmi bo‘yicha 
emas, balki uning bandlik, daromadlilik, eksport va bozor barqarorligiga ko‘rsatgan natijasi asosida baholash 
zarur. Hududiy tafovutlarni hisobga olgan holda qo‘llab-quvvatlash mexanizmlarini differensial shakllantirish, 
raqamli savdo platformalariga integratsiyani kengaytirish hamda iqtisodiy xavfsizlikni baholovchi yagona 
indikatorlar tizimini ishlab chiqish ushbu sohaning barqaror rivojlanishiga xizmat qiladi.

